
EUSKARAREN KALE ERABILERA

ARRASATEN

1988-2011 ALDIAN
Euskara Zerbitzua

Arrasate, 2012ko maiatza
1.- Sarrera

Euskararen kale erabilera (Kale Erabilera) da euskararen egoera aztertzeko eta neurtzeko adierazle nagusia, Euskararen Ezagutzarekin batera, eta bera da, ziur aski, euskararen egoera hobekien islatzen duena. Izan ere, soziolinguistikaren teoria nagusi guztiak bat datoz esatean hiztunen arteko harreman ohikoenak eta gertuenak direla hizkuntzaren bizi indarraren islarik garbiena. Kale erabilerak, beraz, informazio aberatsa eskaintzen digu hizkuntzaren presentzia sozialaz eta prestigioaz.
Siadecok neurtu zuen lehenengoz euskararen kale erabilera (1983an) eta orduan erabilitako metodologia –hainbat adituk egindako ekarpenekin hobetuta– erabiltzen da geroztik Euskal Herri osoan egin diren neurketetan. Euskal Herriko Kale Neurketa, esaterako, metodologia hori erabiliz egiten da. Arrasateko Udalak ere metodologia hori erabiltzen du euskararen kale erabilera (Kale Erabilera) neurtzeko. 

1988an egin zuen Arrasateko Udalak lehenengo Kale Neurketa, kaleko harreman informaletan euskara ahoz zenbat erabiltzen zen jakin nahi zuen eta. Geroztik urtero egin du Kale Neurketa, metodologia bera erabiliz. Dagoeneko, beraz, 24 urteko ibilbide luzea egin du Kale Neurketak Arrasaten.
Kale Neurketak badu ezaugarri bat berebiziko garrantzia ematen diona. Izan ere, Soziolinguistikaren adierazlerik ohikoenak inkesta bidez jasotzen diren bitartean, Kale Neurketan behaketa bidez lortzen dira datuak, zuzeneko behaketa bidez, hain zuzen ere. Zer jasotzen du, bada, Kale Neurketak? Neurketa egin den tokian eta egunean (egunean eta orduan) zenbat lagun ari den euskaraz eta zenbat erdaraz, hau da, zenbat elkarrizketa diren euskaraz eta zenbat erdaraz une eta leku horretan. Horixe baino ez du jasotzen. Aldez aurretik finkatutako ibilbidean zehar neurtzaileak topatzen duen jendeak darabilen hizkuntza erabileraren berri jasotzen du. Hizketan ari denak ez daki behatua izan denik, eta neurtzaileak haren joera naturala jasotzen du. Esan gabe doa pertsona batek une batean euskaraz hitz dezakeela eta beste batean erdaraz, norekin ari den bere berezko hizkuntza joeraren eraginez.
Edonola ere, komeni da datuei neurria hartzea eta berez dutena baino garrantzi handiago ez ematea. Kale Erabilerako datuek une jakin bateko hizkuntza egoera islatzen dute eta, une ezberdinetan jasotako datuak alderatuaz, haren bilakaera aztertzeko aukera ematen dute. Beraz, zenbakia, hamarren eta guzti, hau ala bestea dela jakitea baino garrantzitsuagoa da zenbaki horien bitartez islatzen den errealitateaz eta denboran zehar izan diren edo izan daitezkeen aldaketez jabetzea. Bestalde, esan beharra dago ez dela erraza Kale Erabilerako datuak interpretatzea eta ondorio garbiak ateratzea eta, sarri askotan, lan hipotesi moduan ulertu behar direla datuon azterketako emaitzak. Azkenik, bada gauza bat datuok interpretatzeko orduan garbi eduki beharra dagoena: kaleko elkarrizketetan euskararen erabilera zenbatekoa den jasotzen du Kale Neurketak, eta ez zenbat euskaldunek hitz egiten duen euskaraz kalean. 

2.- Metodologia.

Arrasateko Kale Neurketaren helburua da kaleko harreman informaletan euskara ahoz zenbat erabiltzen den jakitea eta hartarako erabiltzen den metodologia behaketa zuzena da. Hau da, neurtzaileek (AED elkarteko Gazte saileko kideak) kalean entzundako elkarrizketak zein hizkuntzatan dauden jasotzen dute. Bildutako datuak, beraz, ez dira inkesta bidez lortzen. Neurketaren momentuan kalean dabilen jendeak erabiltzen duen hizkuntza jasotzen dute neurtzaileek, zuzenean, ezertxo ere galdetu gabe. Horrela, neurtzaileek ibilbidean zehar topatzen duten jendeak darabilen hizkuntza jasotzen dute, horretarako prestatutako fitxetan.
Bestalde, hauxe da ezarritako helburua lortzeko erabiltzen den teknika: neurketa objektibo exhaustiboa. Neurketaren esparrua Arrasate da eta unibertsoa bi urtetik gorako arrasatearrak. Urteko lagina unibertsoaren %25 ingurukoa izaten da. Laginketa mota, berriz, estratifikatua, auzo eta adin taldearen arabera. Neurketak bost urteko datuak biltzen ditu: datuak urtean behin jasotzen dira, otsailaren bukaeran edo martxoaren hasieran. Sasoi berean eta baldintza berdinetan egiten dira beti neurketak. Lau neurketa aldi izaten dira: asteazken arratsaldean, ostiral arratsaldean, larunbat eguerdian eta larunbat arratsaldean. Auzoka biltzen dira datuak, auzo bakoitzean ibilbide jakin bat eginez beti neurtzaileek. Datuak bost urteko aldietara biltzen dira eta horrela bost urtealdi bakoitzeko Kale Erabilerako indizea lortzen dugu.

Leku itxietara –taberna, denda, atari eta zineetara, esaterako– ez dira sartzen neurtzaileak. Hortaz, bada, neurketa aldian kalean dauden pertsonek zein hizkuntza darabilten baino ez dute adierazten neurketako datuek: euskaraz zenbat elkarrizketa izan diren eta zenbat elkarrizketa izan diren gazteleraz, alegia. Edonola ere, Kale Neurketaren bidez ez dago jakiterik zenbat pertsonak egiten duen euskaraz kalean. 
Kale Erabilera aztertzean aldagai bakarra hartzen dugu kontuan: adina. Beste aldagai batzuk, hala nola, generoa, haurren presentzia edo auzoa ez ditugu aintzat hartzen, emaitzen fidagarritasuna bermatze aldera.
3.- Euskararen kale erabilera Arrasaten gaur egun.

Arrasateko Kale Erabilera %34 da, 2011 urtean jasotako datuen arabera, hau da, kalean neurtu ditugun 100 elkarrizketatik 34 euskaraz dira; eta gainerakoak, erdaraz.
Bestalde, 1. taulan ageri den moduan, haurrak eta gazteak dira kalean euskara gehien erabiltzen dutenak, %49 eta %47, hurrenez hurren. Gutxien erabiltzen dutenak, ostera, adineko pertsonak dira (%23). Helduen erabilera, berriz, %33 da. Gaur egun, beraz, Arrasaten zenbat eta gazteago izan orduan eta gehiago erabiltzen da euskara kalean.

1. taula: Euskararen kale erabileraren Arrasaten

	
	Haurrak
	Gazteak
	Helduak
	Adinekoak
	Guztira

	Kale Erabilera 2011-2015
	49
	47
	33
	23
	34


Iturria:, Soziolinguistika Klusterrak 2011n egindako Euskal Herriko Kale Erabileraren Neurketan Arrasaten jasotako datuak. Datuak %tan daude. 
Haurrak: 2-14 urte      Gazteak: 15-24 urte      Helduak: 25-64 urte         Adinekoak: 65 urte edo gehiago

Haurren presentziak badu eraginik euskararen erabileran? 2011ko datuen arabera, bai. Izan ere, elkarrizketan haurrik ez dagoenean euskararen erabilera %32 da. Tartean haurren bat dagoenean, mintzakide izan edo ez, erabilera %46 da. Kasu honetan hiru egoera gertatzen dira: haurrak bakarrik daudenean, %49 da euskararen erabilera; haurrekin batera nagusiren bat dagoenean, haurra hizketan ari bada, erabilera %51 da eta haurra mintzakide ez denean %36.
Egindako neurketa aldian, guztira, 5.457 elkarrizketako datuak jaso ziren. Lortutako lagina, beraz, herriko biztanleriaren %25 ingurukoa da, Arrasatek 2006ko erroldaren arabera 21.359 biztanle zituen eta. Behatutako elkarrizketa kopuru horrek emaitzen fidagarritasuna bermatzen du eta, hortaz bada, lortutako datuek oinarri sendoa dute, laginaren tamainari dagokionez.
4.- Kale Erabileraren bilakaera 1988-2011 aldian.
Unean uneko euskararen erabileraren berri emateaz gainera,  euskararen egoeraren bilakaera aztertzeko aukera ematen du Kale Neurketak. Eta, egia esanda, unean uneko informazio hori bezain inportantea edo inportanteagoa da erabileraren bilakaera eta joerak arakatzea.

Kale Erabilera ez da urtetik urtera aldatzen den adierazlea, eragiten dioten faktoreen ondorioak eta tokian tokiko erakundeen hizkuntza politikaren emaitzak epe ertainera edo epe luzera islatzen dira eta. Hortaz, bada, horregatik eta euskararen ezagutzari buruz EUSTATek ematen dituen datuak bost urtean behin jasotzen direlako, Kale Erabilerari buruzko datuak bost urteko aldietara bildu ditugu, era egokiagoan aztertzeko: 1988-1990, 1991-1995, 1996-2000, 2001-2005 eta 2006-2010, alegia. 2011ko datuak, beraz, aldi berri bateko lehen urteko datuak dira.
Kale Erabilerak bilakaera positiboa izan du Arrasaten 1988-2011 aldian, %14tik %34ra pasatu da eta (ikusi 2. taula). Hau da, Kale Erabilera bikoiztu baino gehiago egin da aldi horretan. Bilakaera, ordea, ez da beti berdina izan. Lehendabiziko neurketa aldietan hazkundea handia izan zen: 1988-2000 bitartean Kale Erabilera %14tik %30era pasatu zen. Azken neurketetan, ordea, hazkundea moteldu egin da, ia gelditzeraino: 2000-2010 bitartean 2 puntu baino ez da hazi Kale Erabilera, %30tik %32ra igo da eta.. Iaztik hona, berriz, 2  puntuko hazkundea izan du eta. Datozen urteetan ikusiko da joera hori konfirmatzen den edo ez.
2. taula: Euskararen kale erabileraren bilakaera Arrasaten (1988-2011)

	
	1988-1990
	1991-1995
	1996-2000
	2001-2005
	2006-2010
	2011

	Kale Erabilera 1988-2011
	14
	22
	30
	31
	32
	34


Iturria: Arrasateko Udalak 1988-2010 aldian egindako neurketetako datuak erabili ditugu Kale Erabileraren adierazle moduan, eta Soziolinguistika Klusterrak 2011n egindako Euskal Herriko Kale Erabileraren Neurketan Arrasaten jasotako datuak. Datuak %tan daude.

Haurrak: 2-14 urte      Gazteak: 15-24 urte      Helduak: 25-64 urte         Adinekoak: 65 urte edo gehiago

Bestalde, Arrasateko datuak Gipuzkoakoekin alderatuz gero, nabarmentzekoa da Kale Erabilerak bi eremuotan izan duen bilakaera oso desberdina dela (ikusi 3. taula). Izan ere, bietan hazi bada ere, Arrasateko hazkundea askoz handiagoa da Gipuzkoakoa baino. Aldea zerk eragin duen aztertzeko, erabilera/ezagutza korrelazioa aztertu dugu. Adierazle horrek Gipuzkoan 9 puntuko hazkundea izan du, %53tik %62 pasatu da eta (ikusi 3. taula). Arrasaten, berriz, korrelazio hori %33tik %58ra pasatu da. Bere horretan hazkundea handia da. Baina, 1988-2010 bitartean halako bilakaera positiboa izan badu ere, Arrasateko erabilera/ezagutza adierazlea gaur egun Gipuzkoakoaren azpitik dago. Hortaz, bada, zein da ateratzen den ondorioa? Bada, garbi dago 1988an Arrasateko Kale Erabilera oso txikia zela, bere ezagutzarako, eta orain, aldiz, bere ezagutzari dagokion erabilera mailara hurbiltzen ari dela.
3. taula: Erabilera/ezagutza korrelazioa Arrasaten eta Gipuzkoan
	Erabilera/ezagutza
	Arrasate
	Gipuzkoa

	1988-1990
	33
	53

	Erabilera 
	14
	23

	Ezagutza (1986)
	43
	43

	2006-2010
	58
	62

	Erabilera 
	32
	33

	Ezagutza (2001)
	55
	53


Iturria: Arrasateko Udalak 1988-1990 eta 2006-2010 aldietan egindako neurketetatik atera ditugu Arrasateko erabilerari buruzko datuak. Gipuzkoakoak, berriz, EKBk 1989an eta SEIk 2006an egindako Euskal Herriko Kale Neurketatik hartu ditugu. Ezagutzaren adierazle moduan EUSTATek 1986an eta 2006an egindako erroldako datuak erabili ditugu. Datuak %tan daude.

Adin talde bakoitzaren erabilera, ordea, desberdina izan da. Goian esan bezala, Arrasaten haurrek eta gazteek hitz egiten dute gehien euskaraz kalean (ikusi 4. taula). Orain arte egindako neurketa guztietan haurrak izan dira beti (lehenengoa neurketa aldian izan ezik) erabilera mailarik handiena izan dutenak. Gainera, asko hazi da euren erabilera –%23tik %49ra pasatu da– eta oraindik gorantzako joera du. Gazteen erabilerak ere oso hazkunde handia izan du 1988-2010 aldian –%12tik %36ra igo da– , eta 2011n oraindik ere gorago egin du, %47raino iritsi da eta. Ikusi beharko da datozen urteotan gazteen erabileraren joera hori finkatzen den. Helduak, berriz, euskara oso gutxi erabiltzetik Arrasateko batez besteko erabilera mailara hurbildu dira eta oraindik ere bere erabilerak gora egiteko joera azaltzen du. Adinekoek, berriz, beheranzko joera txikia dute, duela urte batzuk kalean euskaraz gehien hitz egiten zutenak eurak baziren ere.
Adin taldekako datuen hurrenkera hori ez da beti berdina izan, ordea. 1988-2000 aldian honela sailkatu zen adin talde bakoitza: adinekoak (%25), haurrak (%23), gazteak (%12) eta helduak (%11). Azken neurketak, berriz, hurrenkera hau eman du: haurrak (%49), gazteak (%47), helduak (%33) eta adinekoak (%23). Euskararen normalizazioaren ikuspegitik, oraingo datu hurrenkera askoz hobea da lehengoa baino. Are gehiago, oraingo hurrenkera izan litekeen onena da, Kale Erabilera igo egiten baita adinean jaitsi ahala (ikusi 4. taula).
4. taula: Euskararen kale erabileraren bilakaera Arrasaten (1988-2011)

	Aldia
	Haurrak
	Gazteak
	Helduak
	Adinekoak
	Guztira

	1988-1990
	23
	12
	11
	25
	14

	1991-1995
	36
	19
	17
	27
	22

	1996-2000
	42
	33
	23
	22
	30

	2001-2005
	46
	41
	28
	25
	31

	2006-2010
	48
	36
	32
	25
	32

	2011
	49
	47
	33
	23
	34


Iturria: Arrasateko Udalak 2006-2010 aldian egindako neurketetako datuak erabili ditugu Kale Erabileraren adierazle moduan eta Soziolinguistika Klusterrak 2011n egindako Euskal Herriko Kale Erabileraren Neurketan Arrasaten jasotako datuak. Datuak %tan daude.
Haurrak: 2-14 urte      Gazteak: 15-24 urte      Helduak: 25-64 urte         Adinekoak: 65 urte edo gehiago

5.- Kale Erabilera eta euskararen ezagutza erlatiboa Arrasaten.

Arrasatearren %55 euskaldun izanda, Arrasateko Kale Erabilera handia da? Handiagoa beharko luke? Arrasaten euskararen ezagutza asko hazi da 1981etik 2006ra bitartean, %39tik %55era pasatu da eta. Kale Erabilera ere hazi da, asko hazi da, baina gehiago hazi behar zuen? Askotan esaten da euskaldunen kopurua gora doala, baina euskararen erabilera ez dela ezagutza beste hazten ari. Bestela esanda, erabileraren hazkundea ezagutzarena baino motelagoa dela. Hori horrela da, gure datuen arabera behintzat. Zergatik gertatzen da, baina? Zergatik ez dira parekoak Kale Erabileraren eta Euskararen Ezagutzaren hazkundea?

Batetik, ez da ahaztu behar diglosia egoeran bizi garela, sustrai sakonak dauzkan diglosia egoeran. Arrasaten bi biztanletik bat elebakarra izanik, euskaraz bizitzea asko kostatzen da. Bestetik, kontuan hartu behar da euskaraz hitz egiteko gai direnen kopuruak –euskaldunen kopuruak, alegia– gora egin duela euskaldun berriei esker, eta horietariko askok bere harreman informaletan gazteleraz hitz egiten jarraitzen dutela, ingurune erdaldunetan bizi direlako eta hobeto dakitelako gazteleraz euskaraz baino. Alegia, eskolaren eta euskaltegien bidez arrasatear asko euskaldundu da azken urteotan, baina horietariko askoren eguneroko hizkuntza gaztelera da. Hori ez da Arrasaten bakarrik gertatzen, Euskal Herri osoan gertatzen da eta Euskal Herritik kanpo diglosia egoeran bizi diren beste toki askotan ere bai, jakina. Izan ere, Soziolinguistikako axioma nagusietakoa da  ikasten dugun lehen hizkuntzan –ama hizkuntza edo familia hizkuntza deitu ohi dugun horretan– izaten dugula erraztasun handien edo gehien; hau da, lehen hizkuntza zein izan eta zein hizkuntzatan trebeago aritu, gehienetan, eskutik doazen ezaugarriak dira. Hori da, hain zuzen ere, hizkuntza gaitasun erlatiboa edo ezagutza erlatiboa deitzen duguna: erraztasun handiagoa izatea hizkuntza batean beste batean baino.
Zer baldintza bete behar dira, ordea, euskaldun berri horiek bere gertuko harreman informaletan –kalean, alegia– euskaraz egiteko? Eusko Jaurlaritzak egindako Euskal Herriko Soziolinguistikazko Inkesta 2001. Euskararen Jarraipena III ikerketaren arabera, norbera bizi den herriko euskaldunen dentsitatea eta norberaren harreman sareko euskaldunen dentsitateak eragin handia dute euskararen erabileran. Oro har, zenbat eta euskaldunagoa izan norbera bizi den gune soziolinguistikoa, orduan eta handiagoa da norberaren euskararen erabilera. Eta, era berean, zenbat eta handiagoa izan euskaldunen proportzioa edo dentsitatea norberaren harreman sarean –esate baterako, familian edo lagunartean–, orduan eta handiagoa da norberaren euskararen erabilera. Arrasate ez da gune soziolinguistiko oso euskalduna, biztanleen %55 baino ez baita euskalduna  (%80tik gorakoa beharko luke, aipatutako inkesta horren arabera). Egoera horretan ez dago aldeko baldintzarik euskaraz hitz egiteko harreman informaletan, are gutxiago euskaldun berrientzat. Bestalde, harreman sareko euskaldunen dentsitateari dagokionez, familian eta lagunartean ezinbestekoa da senide edo lagun guztiek euskaraz jakitea, euskaraz hitz egingo badute. Familian eta lagunartean nahikoa da norbaitek euskaraz ez jakitea nagusiki erdaraz egiteko. Arrasateko euskaldun berri askok ez dute baldintza egokirik ez familian ez lagunartean euskaraz egiteko.
Hortaz, bada, euskaldun berriak alde batera utzita, zein da lehen etxetik euskara dakiten euskaldunen jokaera, lehen hizkuntza euskara duten arrasatearren jokaera? Azterketa egiteko, euskararen kale erabilera eta ezagutza erlatiboaren arteko indizea kalkulatu dugu, honela kalkulatu ere: 1989-1990 aldiko erabilera datuak 1986ko erroldako ezagutza erlatiboko datuekin alderatu ditugu, eta 2006-2010 aldiko erabilera datuak, 2006ko erroldako datuekin.
Taulako datuen arabera, 1989 eta 2001 bitartean haur eta gazteen ezagutza erlatiboak gora egin zuen. Hortaz, bada, gero eta haur eta gazte gehiagok ikasten du euskara etxean, gero eta haur eta gazte gehiagok jasotzen du euskara familia bidez. Helduen eta adinekoen ezagutza erlatiboak, pixka bat behera egin du. Erabilerak gora egin du adin talde guztietan (adinekoen kasuan, ez da aldatu). Erabilera/ezagutza erlatiboa korrelazioari dagokionez, Arrasateko indizea asko hazi da, 0,37tik 0,78ra pasatu da eta. Hazkundea, gainera, adin talde guztietan gertatu da. Adinekoen kasuan, ordea, korrelazio hori Arrasateko indizearen oso azpian geratu da. Pentsatu zitekeenaren kontra, helduen indizea da handiena. Gazteena, berriz, 11 puntu txikiagoa haurrena baino.

6. taula: Euskararen kale erabilera eta ezagutza erlatiboa

	Erabilera/ezagutza erlatiboa
	Haurrak
	Gazteak
	Helduak
	Adinekoak
	Guztira

	1988-1990 aldia
	0,53
	0,36
	0,31
	0,49
	0,37

	Erabilera
	23
	12
	11
	25
	14

	Ezagutza erlatiboa (1986)
	43
	33
	36
	51
	38

	2006-2010 aldia
	0,86
	0,75
	0,91
	0,51
	0,78

	Erabilera
	48
	36
	32
	25
	32

	Ezagutza erlatiboa (2001)
	56
	48
	35
	49
	41


Iturria: Arrasateko Udalak egindako neurketetatik atera ditugu Arrasateko datuak; ezagutzari buruzko datuak, berriz, EUSTATek egindako zentsu eta erroldetako datuak dira. Ezagutza erlatiboa: lehen hizkuntza euskara edo euskara eta gaztelania dutenak, hau da, euskaldun zaharrak eta jatorrizko elebidunak.

Haurrak:5-14 urte. Gazteak: 15-24 urte. Helduak: 25-64 urte. Adinekoak:65 urtetik gorakoak.
6.- Ondorioak

Gorago esan bezala, aurreko datu zaparradatik garrantzitsuena joerak antzematea da, gure kaleetako errealitate soziolinguistiko konplexua eta euskararen erabileraren nondik norakoak ulertze aldera. Hona hemen, bada, ondorio nagusiak:

1.- Positiboa izan da Kale Erabileraren bilakaera Arrasaten 1988-2011 aldian.

Aspaldiko 24 urteotako datuak ikusirik, esan behar da, oro har, positiboa izan dela Kale Erabileraren bilakaera Arrasaten. Izan ere, gero eta gehiago erabiltzen da euskara, aldi horretan %14tik %34ra pasatu da eta. 
2.- Haurrek eta gazteek erabiltzen dute gehien euskara kalean.
Kale Erabilera adin taldeka azterturik, euskararen normalizazio bidean egon daitekeen hurrenkerarik onena lortu da (haurrak>gazteak>helduak>adinekoak): zenbat eta gazteago izan orduan eta erabilera handiagoa. Beraz, haurrek eta gazteek erabiltzen dute euskara gehien. Bestalde, esan beharra dago, hezkuntza sistemak egindako lanari esker eta familia bidezko euskararen transmisioari esker, haurrena eta gazteena direla adin talde euskaldunenak ezagutzari dagokionez. Helduak dira, ordea, bere ezagutza mailarako, euskara kalean gehien erabiltzen dutenak
3.- Kezkagarria da gazteen erabilerak 2006-2010 aldian izandako beheranzko joera.

Gazteen erabileraren bilakaera, oro har, oso positiboa izan da, 1988-2011 aldian, ia laukoiztu egin da eta. Hala ere, kezkagarria da 2006-2010 aldian, gora egiten jarraitu beharrean, halako beherakada handia egin izana. Are gehiago, euren ezagutza mailarako, gazteak dira euskara gutxien erabiltzen dutenak. 2011ko datuak, ordea, baikorrak dira. Ikusi beharko da, baina, datozen urteotan aldaketa hori finkatzen den edo ez.
4.- Etorkizunari begira iragarpena ez da guztiz baikorra.

Azken urteotan –1996tik 2010era, hain zuzen–, Kale Erabileraren hazkundea oso txikia izan da: 2 puntu baino ez da hazi. Hortaz, bada, ematen du, 2011ko datuak alde batera utzita, Arrasateko Kale Erabilerak goia jo ote duen edo hazkunde motela izango ote duen aurrerantzean ere.

